










	  And. 40 - Ny mpikambana ao amin’ny Vaomiera, izay rehetra mandray na nandray anjara amin’ ny fanaraha-maso ny orinasa fitro-sana vola, araka ny fepetra voalazan’ity fizarana ity dia voafehin’ny tsiambaratelon’ny asa fa raha tsy izany dia iharan’ny sazy voalazan’ny andininy faha-378 ao amin’ ny Fehezandalàna famaizana. Izany tsiambaratelo izany dia tsy manan-kery eo anatrehan’ny manamahefa ara-pitsarana manao ny asany araka ny paik’ady heloka.

Omen-dalana ny hifanakalozan’ ny Vaomiera miahy an-tampony ny Banky sy ny fanjariam-bola amin’ izay mitovy aminy any amin’ny firenen-kafa raha toa misy ny atero ka alao sy fanajan’ireo manam-pahefana ireo amin’ny tsiamba-rantelon’ny asa, arahan’ny antoka mitovy amin’ny eto Madagasikara.

 

 

And. 41 - Ho an’ireo  orinasa fitrosana vola iharan’ity lalàna ity dia feran’ny Vaomiera miahy ambony ny Banky sy ny fampanjariana ny fitantanam-bola amin’ny alalan’ny torolalana ny fitsipika ny :

1°              Fepetra ahafahana manova ny toe-draharaha araka ny lalàna  sy ny zavatra sasantsasany noheverina teo amin’ny fankatoavana  ny orinasa na dia eo aza ny fepetra voalazan’ny andininy faha-56 ;

2°              Lalàm-pitantanana sy fitsipi-pahamalinana izay tsy maintsy hajain’ireo orinasa ireo mba ho azo antoka indrindra indrindra ny fisian’ny vola kirakirainy, ny fahafahany manefa trosa ary ny fifandanjan’ny toe-bolany ;

3°              Drafitry ny fitantana-kaonty, ny fepetra famaranana ara-potoa-na sy isan-taona sy ny fanama-rinan-toerana ny kaonty, ary ny famoahana ny taratasy mirakitra ny kaonty sy ny fampahafantarana hafa natokana ho an’ny tompon’andraikitra mpiahy sy ho an’ny daholobe, rehefa nakana ny hevitry ny tompon’ andraikitra voakasik’izany ; 

4°              Fepetra ahafahan’ireo orinasa mandray sy mampisambo-bola amin’ny mpandraharaha ao aminy, amin’ny mpitondra raharaha, amin’ny mpiombon’ antoka, amin’ny mpihevi-draha-raha ary amin’ny mpanamarin-kaonty.

Ferana miaraka amin’ny fikambanana misahana ny asa aman-draharahan’ny orinasa fitrosana vola ny fitsipika hisian’ny fahamendrehana eo amin’io asa aman-draharaha io indrindra ny fifandraisana amin’ny mpanam-bola, amin’ ny samy banky sy amin’ny tompon’ andraikitra, sy ny fanadiovana vola azo tamin’ny fomba mamohehitra 

 

Ampiharina avy hatrany ny toro-lalan’ny Vaomiera raha vao nampahafantarina ny fikambanana misahana ny asa aman-draharahan’ ny orinasa fitrosana vola.

 

And. 42 -  Ny Vaomiera  mpiahy ny banky sy ny fitantanam-bola no mamaritra ny lisitra, ny modely sy ny fe-potoana hampitana ny antontan-taratasy sy ny fampahafantarana tsy maintsy homena azy.

Ankoatr’izany dia azony atao ny mangataka ny hevitr’ireo orinasa fitrosana vola, na fanazavana na fanamarinana rehetra ilainy amin’ny fanatanterahany ny asany. Azony atao indrindra ny mangataka ny handefasana aminy ny tatitra nataon’ny mpanamarin-kaonty, ary amin’ny ankapobeny, ny taratasy firaketana rehetra izay mety hangatahany fanamarinana raha ilaina ary koa  ny fanazavana sy ny zava-baovao rehetra ilaina.

 

 

And. 43 - Ny Filohan’ny Vaomiera miahy an-tampony ny banky sy ny fampanjariana ny fitantanam-bola no miandraikitra ny fanatanterahana ny fanapahan-kevitry ny Vaomiera. Ferany amin’ny alalan’ ny tenimita ny fepetra fampiharana ny torolalana navoakan’ny Vao-miera. Manana fahefana haka ny fanapahan-kevitra rehetra ilaina amin’ny fampandehanana tsara ny Vaomiera izy ary koa ny fampiharana araka ny tokony ho izy ny andraikitra nankinina aminy ; manao tatitra momba izany amin’ny Vaomiera izy isaky ny fivoriana.

 

And. 44 - Ny Sekretaria jeneralin’ny Vaomiera miahy antampony ny banky sy ny fampanjariana ny fitantanam-bola no miandraikitra amin’ny anaran’ny Vaomiera ny fanaraha-maso eo amin’ny antontan-taratasy  na any an-toerana ny orinasa fitrosana vola. Ny Vaomiera no manapaka isam-potoany, ny fandaharana ny fanaraha-maso eny an-toerana.

Raha toa ka manapaka ny hanao fanaraha-maso eny an-toe-rana orinasa fitrosana vola iray miankina aminà rantsa-mangaika aty ifotony ny Vaomiera miahy an-tampony ny banky sy ny fampanjariana ny fitantanam-bola dia tsy maintsy hampahafantariny ity farany ity izany. Ampahalalainy ilay rantsa-mangaika aty ifotony ny vokatr’izany fanaraha-maso izany ary amin’ny ankapobeny, ampahafantarina azy, raha toa ka misy izany, ny fandikana hita fototra ary ny fepetra notapahina mikasika ilay orinasa.

 

And. 45 - Ny Vaomiera dia manana fahefana hanoritra sy handray ny fepetra rehetra miendrika teknika natao hanamorana ny fanaraha-maso voalazan’ny andininy faha-44 ary amin’ny ankapobeny, mba hiantohana ny fanajan’ny orinasa fitrosana vola ny fi-tsipika momba ny fitantanana araka ny tokony ho izy sy amim-paha-malinana.

Raha toa heverin’ny Vaomiera fa ilaina izany dia azony atao ny mampahalala ny besinimaro ireo zava-baovao heveriny fa ilaina indrindra mikasika ny votoatin’ny fanapahan-kevitra noraisina ho ho fampiharana ny andininy faha-47, faha-48 ary faha-49 efa manan-kery, ka ny orinasa voakasika no miantoka ny lany.

Manolotra amin’ny Minisitra miandraikitra ny Fitantanam-bola ny fanovana heveriny fa tokony hatao amin’ireo didy aman-tsipika ampiharina amin’ny orinasa fitrosana vola momba ny olana izay tsy tafiditra anatin’ny anjara raharaha nankinin’izao lalàna izao aminy izy. Akan-kevitra izy mikasika izay rehetra tolo-kevitra na tetikasa iraisana ny zava-kendrena aminy.

 

And. 46 - Ny vokatry ny fanaraha-maso natao teny an-toe-rana dia ampahafantarina ny Filankevi-pitondrana ny orinasa voakasika na ny rantsa-mangaika mahasolo izany ; anaovana fanapahana manokana izy ireo, ka ny dika mitovy amin’izany dia alefa any amin’ ny Sekretaria jeneralin’ny Vaomiera. Alefa any amin’ny minisitra miandraikitra ny Fitantanam-bola sy ny mpanamari-kaonty ihany koa izany.

Azo itarina amin’ny sakeliky ny orinasa fitrosana vola ny fanaraha-maso eny an-toerana, ary koa, raha ilaina izany, amin’ireo andiany hafa rehetra ao amin’ny vondrona misy ny orinasa. Torolalana avy amin’ny Vaomiera no hanazavana ny atao hoe vondrona.

Ho fanatanterahanany fanaraha-maso ataony, dia azon’ny Sekretaria Jeneralin’ny Vaomiera atao ny miantso manam-pahaizana manokana avy any ivelany hanazava ny sainy mikasika ny fanontaniana manokana, ka ny orinasa voakasika no miantoka ny lany ary ao anatin’ ny fifanarahana natao momba izany.

 

And. 47 - Raha misy tsy fanajan’ny orinasa fitrosana vola iray ny fitsipika hisian’ny fahamendrehana eo amin’ny asa aman-draha-raha dia azon’ny Vaomiera miahy an-tampony ny banky sy ny fampanjariana ny fitantanam-bola atao ny mandefa fampitandremana ireo mpitondra, taorian’ny nanomezana azy ireo fahafahana hanome fanazavana.

Raha toa ka mitaky izany ny toe-draharaha eo amin’ny orinasa fitrosana vola, ny Vaomiera miahy an-tampony ny banky sy ny orinasa fampanjariana ny fitantanam-bola dia afaka araka ireo fepetra ireo ihany, mandefa aminy baiko izay ikendrena indrindra ny handraisany, ao anatin’ny fotoana voafetra, ny fepetra rehetra hanarenana na hanamafisana ny fifandanjan’ny fitantanam-bola na hanitsiana ny fomba fitantanana ataony.

 

And. 48 - Azon’ny Vaomiera miahy an-tampony ny banky sy ny fampanjariana ny fitantanam-bola atao ny manendry mpihevi-draha-raha vonjimaika izay amindrana ny fahefana rehetra eo amin’ny fitondrana, ny fitarihana ary ny fisoloan-tena fikambanana.

Enim-bolana azo avaozina indray mandeha ihany no aharetan’ny fotoam-piasan’ny mpihevi-draharaha vonjimaika farafahabetsahany.

Atao izany fanendrena izany na araka ny fangatahan’ireo mpitondra rehefa heverin’izy ireo fa tsy afaka misahana ara-dalàna intsony ny asa izy ireo na ny tomponà petrabola na ny mpikambana mitana ny ampahany be indrindra amin’ny renivola na ny zo handatsa-bato, na araka ny fandraisan’andraikitry ny Vaomiera raha toa ka tsy mandeha amin’ny laoniny intsony ny fitantanana ny orinasa fitrosana vola,na koa raha toa ka nampiharina ny iray amin’ireo sazy voalazan’ny andininy faha-49 5° na 7°.

Ny Filohan’ny Vaomiera no manapaka ny fepetra ahazoan’ny mpihevi-draharaha vonjimaika mirotsaka an-tsehatra.

Raha misy hamehana dia manana fahefana ny Filohan’ny Vaomiera hanendry samy irery ny mpihevi-draharaha vonjimaika ; manao tatitra momba izany avy hatrany amin’ny Minisitra miandraikitra ny Fitantanam-bola izy sy amin’ny Vaomiera amin’ny fivoriana antomotra indrindra ataony.

Raha toa ka misy toe-javatra manokana mitaky izany dia azo atao ny manendry ny mpihevi-draharaha vonjimaika na dia tsy ifanatrehana aza ; raha izany no miseho, dia tsy maintsy amafisin’ny Vaomiera na foanany izany fepetra izany amin’ny alalan’ny fampahafantaran-draharaha ny tomponà petrabola rehetra ao antin’ny fe-potoana iray volana, izany anefa tsy misakana ny tomponà petrabola sy ny olon-kafa hitondra ny raharaha eo anoloan’ny ambaratongam-pitsarana mahefa araka ny lalàna iombonana mikasika ny sosaiety.

 

And. 49  -  Raha misy orinasa fitrosana vola mandika ny fepetra iray voalazan’ny lalàna na ny didy aman-tsipika mifehy ny asa aman-draharahany, tsy nankato ny baiko fanerena, manao z’inona ny baiko fampitandremana dia azon’ny Vao-miera ampiharana ny iray na maromaro amin’ireto sazy ara-pitsipi-pifehezana manaraka ireto : 

1°              Ny fampitandremana ;

2°              Ny fanakianana ;

3°              Ny fandrarana tsy hanao ny asa sasantsasany ary ny famerana hafa rehetra amin’ny fisahanany ny raharahany ;

4°              Ny fandroahana ny/na ireo mpanamarin-kaonty ;

5°              Ny fampiatoana mandritra ny fotoana voafetra ny olona iray na maromaro voalazan’ny andininy faha-23 amin’ity lalàna ity, miaraka na tsia amin’ny fanendrena mpihevi-draharaha vonjimaika ;

6°              Ny fanesorana avy hatrany amin’ny asany ny iray na maromaro amin’ireo olona ireo ihany miaraka na tsia  amin’ny fanendrena mpihevi-draharaha vonjimaika ;

7°              Ny fisintonana ny fankatoavana ny orinasa.

Ankoatr’izany, azon’ny Vaomiera atao, ho solon’ny sazy na ambonin’izany, ny mamoaka  sazy ara-bola izay mitovy farafahabetsany amin’ny renivola farany ambany izay tsy maintsy ananan’ ilay orinasa.

 

And. 50 - Raha toa ka fisintonana ny fankatoavana no notinapaky ny Vaomiera, dia tsy maintsy ampahafantarina ny Minisitra mia-ndraikitra ny Fitantanam-bola avy hatrany izany fanapahan-kevitra izany;ity farany ity dia afaka mangataka ny hanaovana fandinihana fanindroany, ao anatin’ny valo andro manaraka io vaninandro nampahafantarana azy io.

Manan-kery avy hatrany ny fanapahan-kevitra raha vao tapitra ny fe-potoana voalazan’ny andalana etsy ambony na aorian’ny fanamafisana avy amin’ny fandinihana, fanindroany, raha toa ka nangataka izany ny Minisitra miandraikitra ny Fitantanam-bola.

Eo anelanelan’izany, ny Vaomiera dia afa-mandray ny fepetra rehetra fiarovana heveriny fa ilaina ho fampiharana ny fahefana nomena azy, araka izao lalàna izao.

 

 

And. 51 - Raha toa ka namoaka sazy ara-pitsipi-pifehezana ny Vaomiera dia zary fahefam-pitsarana ara-pitondrana izy. Ny fanapahan-kevitra raisiny amin’ izany dia azo angatahana fan-dravana eo amin’ny fahefam-pitsa-rana ara-pitondrana fara-tampony ; tsy mampihantona ny didy izany fampakaran-draharaha izany.

 

And. 52 - Ny orinasa fitrosana vola tsy nahafeno, ao anatin’ny fe-potoana voafaritra, ny fepetra voalazan’ ny andininy faha-41 sy faha-42 na tsy nanaja ny baiko fanerena nomen’ny Vaomiera miahy an-tampony ny banky sy ny fampanjariana ny fitantanam-bola, tsy nankato ny fangataham-baovao nataon’ny Vaomiera na ny Sekretera jeneraliny, na nisakantsakana na amin’ny fomba inona na amin’ny fomba inona na ny fanatanterahana ny fanarahamaso voalazan’ny andininy faha-44, na nandika ny torolalana naroson’ny Vaomiera ho fampiharana ity lalàna ity dia iharan’ny fanerena handoa vola 2.000.000 Ia isaky ny andro nahatarana na isaky ny fandikan-dalàna, manomboka ny vaninandro nisian’ny fandikana.

 

Avaozina isan-taona io habetsahan’ny vola  io araka ny didim-pitondrana ataon’ny Minisitra miandraikitra ny fitantanam-bola araka ny tolo-kevitra avy amin’ny Vaomiera ahafahana manaraka ny fivoatry ny vokatra afa-karatsaka eo amin’ny sehatry ny banky ho an’ny fitambaran’ny orinasa iharan’izany, araka ny hevitra nofaritan’ny Vaomiera.

Ny Vaomiera no mametra ny habetsahana raikitra momba izany fanerena handoa vola izany. Arotsaka any amin’ny Banky Foibe ny vokatr’izany ka izy no mpisitraka izany mba handetsena ny loloha avy amin’ny fepetra voalazan’ny andininy faha-39.
 

And. 53 - Manao ary mandefa isan-taona tatitra mikasika ny fampandehanana ny drafitra eo amin’ ny sehatry ny banky sy ny fitantanam-bola ary mikasika ny fanatontosany ny asany any amin’ny filohan’nyRepoblika sy ny Parlemanta ary ny lehiben’ny Governemanta ny Vaomiera miahy an-tampony ny banky sy ny fampanjariana ny fitantanam-bola.

 
	


 



 


	TOKO IV

MOMBA NY FITROSANA VOLA AMIN’NY FAMPANOFANA

 

SOKAJY I

Ny raharaha momba ny fitrosana vola amin’ny fampanofana fanana-mifaka
 

And. 64 – ( Idem )  Anisan’ny raharaha momba ny fitrosana vola amin’ny fampanofana fanana-mifaka 

 

1°      Ny raharaha fampanofana kojakoja na fitaovam-piasana vidina ho an’io fampanofana io aminà fanjarianasa izay manjary tompony raha ohatra izany raharaha izany manome fahafahana mba hahazo manontolo na ampahany ny fananana mahefa rehefa dila  ny fe-poto-ana nifanarahana  amin’ny fampanofana na inona na inona karazany, ka andoavana vidiny izay nifanarahana mialoha na azo faritana araka ny fomba fikajiana noferan’ny fifanarahana. Na manao ahoana na toy ny inona, dia tsy maintsy hita soritra ao amin’ny vidiny nifanarahana ny vola voarotsaka, na ampahany ihany aza amin’ny alalan’ny hofany ;

2°      Ny raharaha fampanofana tokontanim-barotra na orinasa fanaovana asa tànana nifanekena ao anatin’ny fepetra voasoritra ao amin’ny voalohany. 

 

 

And. 65 - Ho fanatanterahana ny adidin’ny andaniny avy, ny fifanarahana dia mitsinjo fe-potoana tsy azo foanana izay mety hitovy na ambanin’ny fe-potoana fampanofana. Mandritra io fe- potoana io, ny mpampanofa na ny mpanofa dia tsy misy mahazo  manova ny voalazan’ny fifanarahana raha tsy tanteraky ny mpanofa ny adidiny.

Feran’ny fifanarahana ny habetsahany sy ny fe-potoana andoavana ny hofan-trano ary koa  ny vidin’ny famindran-tompo ny fananana  nahofa na ny fomba fikajiana io vidiny io .

Antony fanafoanana ny fifanarahana avy hatrany ny fahabankiana mihatra amin’ny mpanofa noho ny fahabankiana sy ny famaranana ara-pitsarana na dia mbola ao ana-tin’ny fe-potoana tsy azo anafoanana aza. Ny fahabankiana sy ny famaranana ara-pitsarana mihatra amin’ny mpampanofa dia tsy antony fanafoanana avy hatrany  ny fifanarahana mandritry ny fe-potoana tsy azo anafoanana.

Raha toa ka misy ny fifanarahana dia azon’ny mpifampiraharaha atao ny manalava ny fe-potoana fampanofana na manafohy ny fe-potoana fampanofana raha toa ka tian’ny mpanofa  ho tanterahina mialoha ny safidiny hividy, ka tsy manohintohina ny fe-poto-ana tsy azo anafoanana izany. Ao anatin’ireo tarehin-javatra roa ireo ny mety ho vidiny vaovao dia hojerena araka ny hofan-trano voarotsaka.

 

And. 66 - Ny fifanarahana amin’ny fitrosana vola amin’ny fampanofana dia hozahana fototra an-tsoratra voarakitra am-boky ara-dalana. Ny mpampanofa no manao fanambarana mikasika ny anarana sy ny fonenan’ny mpanofa ary koa ny mombamomban’ny fitaovana novatsiam-bola any amin’ny fira-ketam-draharahan’ny fitsarana momba  ny varotra izay iankinan’ ny mpanofa. Raha toa ka nisy tsy fanarahana ny fepetra voalazan’ity andalana ity, dia tsy azo toherina amin’olon-kafa ny fifanarahana.

Foana avy hatrany ny fifanarahana amin’ny fitrosana vola amin’ ny fampanofana raha toa ka misy tsy fanarahana ireo adidy zakain’ ny mpanofa ary aorian’ny fampitandremana avy amin’ny alalan’ny asa nataon’ny vadin-tany izay tsy nahitam-bokany ao antin’ny fe-potoana dimy ambin’ny folo (15) andro, izany anefa dia tsy manohintohina ny fandoavana ny hofan-trano tsy voaloa sy ny onitra.

 

SOKAJY II

Ny raharaha fitrosana vola amin’ny fampanofana fanana-mifaka

 

And. 67 -  Lazaina  fa raharaha fanjariam-bola amin’ny fampanofana fanana-mifaka, ny raharaha izay ampanofan’ny fanjarianasa fanana-mifaka ampiasaina amin’ny asa aman-draharaha, ka novidiany na namboarina ho azy raha toa izany raharaha izany, na inona na inona ilazana azy, amin’ny vidy nifanarahana mialoha, na azo faritana araka ny fomba fikajiana ao amin’ny fifanarahana, dia ahafahan’ny mpanofa hanjary tompon’ny fananana  nahofa amin’ny fahataperan’ny fampanofana farafahatarany, na amin’ny alalan’ny famindram-tompo ho fanatanterahana ny fanomezan-toky nifanekena hivarotra, na avy amin’ny fahazoana mivantana na an-kolaka ny zo ho tompon’ny tany izay nanorenana ny na ireo fanana-mifaka nahofa, na avy amin’ny famindrana avy hatrany ny fananana ny fanorenana natao  teo amin’ny tanin’ ilay lazaina fa mpanofa.

 

And. 68 - Ny fifanarahana fitrosana vola amin’ny fampanofana fanana-mifaka dia tsy iharan’ny lalàna mifehy ny fampanofana ara-barotra.

Ny fifanarahana no mametra ny tetiny sy ny fe-potoana andoavana ny hofan-trano ary koa ny vidin’ny famindran-tompo ny fananana nahofa na ny fomba fikajiana io vidiny io.

Mba tsy ho tratry ny fanafoanana, ny fifanarahana dia mametraka ny fepetra izay hahafahana manafoana azy avy amin’ny fangatahan’ny mpanofa raha misy izany. Mba ho fanatanterahana izany, dia lazaina fa anjaran’ny mpanofa ny mandray an-tanana ny fandrotsahana tamby nofaritana araka ny habetsahan’ny hofan-trano tsy maintsy haloa hatramin’ny fahataperan’ny fifanarahana ara-dalàna.

 

And. 69 - Anaovana fanoratam-pananana ny fitrosana vola amin’ny fampanofana fanana-mifaka araka ny fombafomba sy  ny fepetra voalazan’ny hitsivolana      l.f. 60-146 tamin’ny 3 oktobra 1960 mikasika ny sata mifehy ny fanoratana am-boky ny fananan-tany. 

Manome fampahafantarana mazava mikasika ny fepetra tena ilaina momba ny fifanarahana izany fanoratam-pananana izany.

Mitarika tsy fananan-kery ny fifanarahana amin’ny olon-kafa ny tsy fisian’ny fanoratam-pananana.

 

And. 70 - Amin’ny fotoana ahazoan’ny mpanofa trano na ny tany no andoavana ny saram-piraketana am-boky ny fifanarahana fitrosana vola amin’ny fampanofana fanana-mifaka. Ny habetsahan’ny saram-piraketana am-boky dia hoheverina mandritra ny fanatanterahana ny safidy hividy.

Didim-pitondrana ataon’ny Minisitra miandraikitra ny Fitantanam-bola no hanoritra mazava ny fombafomba  fampiharana ity fepetra ity, raha ilaina izany.

 

And. 71 - Azon’ny mpifampiraharaha atao, raha misy ny fifanarahana, ny manalava ny fe-potoana fampanofana na manafohy azy avy amin’ny alalan’ny taratasy fifanekena mialoha hividy, aorian’ny fandoavana ny antsasaky ny tetin’ny hofan-trano manontolo voafetra ho an’ny fe-potoana nifanarahana farafahakeliny.

Ny soso-panovana dia avoaka ho fantatry ny besinimaro araka   ny fepetra voasoritry ny andininy faha-69, raha tsy izany dia tsy hanan-kery eo anatrehan’ny olon-kafa.

 

SOKAJY III

Fepetra iraisan’ny raharaha 

fitrosana vola amin’ny famapanofana fanana-manaraka sy fanana-mifaka.
 

And. 72 - Ny fepetra voalazan’ity toko ity dia ampiharina ihany koa raha toa ny fitrosana vola amin’ny fampanofana ka nifanaovana tamin’ny mpamindra tompo ny fanana-manaraka na fanana-mifaka, izay lasa mpanofa izany. Ny fifanarahana dia atao hoe fifanaraham-pivarotana miaro fampanofana.

 

And. 73 - Mandritra ny fe-potoan’ny fitrosana vola amin’ny fampanofana dia ny mpanofa no mizaka ny fisetrana izay mety ho fahavoazana sy ny loloha ary ny andraikitra rehetra mifandraika amin’ny fananana novatsiam-bola raha tsy misy fepetra mifanohitra amin’izay voalazan’ny fifanarahana.

 

And. 74 - Mandritra ny fe-potoana anaovana ny raharaha, raha toa ka nisy famindran-tompo nataon’ny mpanofa zary mpitrosa amin’ireo fananana tafiditra ao anatin’ny raharaha momba ny fanjariam-bola amin’ny fampanofana dia manana adidy mitovy amin’ny mpamindra-tompo, izay mijanona ho mpiantoka ilay namindrana tompo.

 

And. 75 - Raha toa ka misy tsy fanajan’ny andaniny na ny ankilany ny adidiny, dia azon’ny mpitsara atao avy hatrany, ny manamora na mampiakatra ny fanasaziana nifanarahan’ny andaniny avy raha be loatra na kely loatra izany. Lazaina fa tsy voarakitra an-tsoratra izay rehetra fepetra mifanohitra amin’izany.

 

And. 76 - Raha toa ka ilaina, ny mpampanjary vola amin’ny fam-panofana dia manao isan-taona, amin’ny alalan’ny fanatsoahana amin’ny hofan-trano ary tsy andoavana hetra amin’ny tombom-barotra, vola fiandry natokana hanarenana ny fihenam-bidy izay mety hasehon’ny famindrana tompo ny fananana amin’ny fahataperan’ny fifanarahana momba ny fan-jariam-bola amin’ny fampanofana. Ny tentin’izany vola fiandry izany, na amin’ny fotoana inona na fo-toana inona, dia tsy mahazo miho-atra ny elanelana eo amin’ny fana-renam-bidy ara-pitantanam-bola ny fampiasam-bola tafiditra ao anatin’ ny hofan-trano noferana ho amin’ ny taona voakasik’izany sy ny hetra aloa isan-taona ho fanerenam-bidy ny fananana.Tsy maintsy voazaha fototra manokana ao anatin’ny firaketana an-tsoratra ny taom-piasana ary ao anatin’ny taratasy ho firaketana natokana ho an’ny fitantanana ny hetra izany vola fiandry  izany.

Ny fanjarianasa mpanofa dia ahitana isan-taona, ao amin’ny lolohany nanesorana ho an’ny famenoana ny hetra amin’ny tombo-barotra izay aloany, ny hofan-trano narotsaka mandritra ny taom-piasana.
Ampifandanjana amin’ny fandraisana indray ny vola fiandry natokana  ho amin’izany ny fihenam-bidy mety ho hita fototra ao amin’ny soratry ny mpampanjary vola amin’ny fampanofana mandritra ny famindrana ny tany.

Averin’ny fanajarianasa mpanofa ao anatin’ny tombom-barony amin’ ny taona diavina amin’ny fotoana anaovana ny famindran-tompo ny ampahan’ny hofan-trano narotsaka mifanandrify amin’ny elanelanan’ny sanda sisa ambiny amin’ny fananana ao amin’ny firaketana an-tsoratra nataon’ny mpampanofa, dia ny elanelana eo amin’ny vidy ankapoben’ny fanana-mifaka sy ny tetin’ny fanarenam-bidy nampiharin’ny mpampanofa ary ny vidin’ny famindram-tompo ny fananana. Ho setrin’ izany, ny fananana dia tanana an-kaonty ao amin’ny todik’efan’ny fanjarianasa ary arenim-bidy isan-taona araka ny fepetra mikasika ny lalàna mifehy ny ankapobem-bahoaka.

Tsy maintsy omen’ny mpampanofa ny mpividy sy ny fitantanana ny hetra, ny fanazavana ilaina ami’ny fanoratana am-boky ny famindrana tompo ao anatin’ny firaketan-tsoratry ny mpividy araka ny fepetra voalazan’ity andininy ity.

Didim-pitondrana ataon’ny Minisitra miandraikitra ny Fitantanam-bola no hamaritra ny fombafomba fampiharana ny fepetra voalazan’ity andininy ity.

 

TOKO V

FIFANDRAISANA EO AMIN’IREO 

ORINASA FITROSANA VOLA SY IREO 

MPIFAMPIRAHARAHA

 

And. 77 - Ny olona rehetra izay nolavin’ny banky maromaro ny fanokafana kaonty fametraham-bola ka tsy manana kaonty amin’ny banky noho izany antony izany, dia afaka mangataka amin’ny Vaomiera miahy an-tampony ny banky sy ny fampanjariana ny fitantanam-bola mba hanondro banky iray ahafahany manokatra kaonty.

Azon’ny banky voatendry atao ny mametra ny raharaha mifandray amin’ny fanokafana io kaonty io amin’ny raharaha famoaham-bola.

 

And. 78 - Izay fanampiana rehetra, ankoatra ny kisendrasendra, ao anatin’ny fe-potoana tsy voafetra neken’ny orinasa fitrosana vola ho an’ny fanjarianasa dia tsy azo ahena na tapahina raha tsy avy amin’ny fampahafantarana an-tsoratra sy amin’ny fahataperan’ny fe-potoana filazana mialoha noferana mandritra ny fotoana nanomezana fanampiana.

Na nisokatra ao anatin’ny fe-potoana tsy voafetra na voafetra ny fampitrosana dia tsy voatery hanaja mihitsy ny fe-potoana filazana mialoha ny orinasa fitrosana vola raha toa ka azo kianina mafy ny toetran’ilay nahazo tombontsoa tamin’ny fampitrosana na hita fa tsy ho tafarina intsony ny toerana misy azy.

 

Mety hitarika ny fandraisana andraikitra ara-bola ny orinasa fitrosana vola ny tsy fanajana ireo fepetra ireo.

 

TOKO VI

FEPETRA ISAN-KARAZANY

 

And. 79 - Ny Filohan’ny Vaomiera miahy an-tampony ny banky sy ny fampanjariana ny fitantanam-bola dia mangataka ny tomponà petrabola na ny mpikambana amin’ io orinasa io mba hanome aminy ny fanohanana ilainy, raha toa ka mitaky izany ny toe-draharaha eo amin’ny orinasa fitrosana vola.

Azony atao ihany koa ny mangataka amin’ny fikambanan’ny orinasa fitrosana vola manao izany ho anton-draharaha handinika sy handroso aminy ny fepetra ahafahan’ny mpikambana sasany mandray anjara amin’ny fanarenana ny orinasa izay tram-pahasahiranana.

 

And. 80 - Ny manam-pahefana ara-pitsarana dia tsy maintsy mampahafantatra ny Vaomiera miahy an-tampony ny banky sy ny fampanjariana ny fitantanam-bola izay fanenjehana rehetra manana endrika famaizana efa nataon’ny orinasa fitrosana vola na ireo olona voalaza ao amin’ny andininy faha-23 amin’izao lalàna izao.

Azon’ny Vaomiera miahy an-tampony ny banky sy ny fampanjariana ny fitantanam-bola atao ny milatsaka ho mpangataka onitra ao anatin’izany fanenjehana izany.

Raha toa ka ilaina dia azon’ny tompon’andraikitra ara-pitsarana mahefa atao ny mihaino ny solon-tenan’ny Vaomiera amin’ny maha-manampahaizana azy.

 

And. 81 - Ny mpikambana rehetra ao amin’ny filankevi-pitan-tanana ny orinasa fitrosana vola na ny rantsana misolo izany, ny olona rehetra izay mandray anjara na amin’ny fitondrana na amin’ny fitantanana izany orinasa izany na nampiasain’io orinasa io dia voafehin’ ny tsiambaratelon’ny asa aman-draharaha araka ny fepetra sy ny sazy voalazan’ny Fehezan-dalàna famaizana momba izany.

Ankoatr’ireo fisehoan-javatra voalazan’ny lalàna, ny tsiambaratelon’ny asa aman-draharaha dia tsy azo atohitra ny Vaomiera miahy an-tampony ny banky sy ny fampanjariana ny fitantanam-bola, na ny Banky Foibe, na ny tompon’ andraikitra ara-pitsarana miasa ao anatin’ny faritry ny paik’ady heloka.

 

FIZARANA IV

FAMAIZANA

 

And. 82 - Ankoatry ny sazy ara-pitsipika izay mety ho raisin’ny Vaomiera miahy an-tampony ny banky sy ny fampanjariana ny fitantanam-bola sy miaraka momba io raharaha io ihany, dia mety  iharan’ny sazy telo volana ka hatramin’ny roa taona an-tranomaizina sy lamandy 20.000.000 ka hatramin’ny 500.000.000 Iraimbilanja na ny iray amin’ireo sazy roa ireo ihany, na iza na iza manao izany na amin’ny anarany na amin’ny anaram-pikambanana, nandika ny iray amin’ireo fandrarana na ny fandidiana voalaza ao amin’ny andininy faha-9, faha-10, faha-13 andalana voalohany, faha-14, faha-16, faha-27 sy faha-62.

Ankoatr’izany dia azon’ny fitsarana atao ny mandidy ny fanakatonana ny orinasa nanaovana ireo fandikana ny andininy faha-10,      faha-13 andalana voalohany, na   faha-16.

Azony atao ihany koa ny mandidy ny famoahana ho fantatry ny besinimaro ny didim-pitsarana manontolo na ampahany ao amin’ny gazety izay tendreny sy mampametaka izany amin’ny toerana izay tondroiny ka ny voampanga no miantoka ny lany rehetra.

Raha toa ka misy famerenan-keloka, ny sazy farany ambony     indrindra dia ho dimy taona an-trano-maizina sy lamandy 1.000.000.000 Iraimbilanja farafahabetsany.

 

And. 83 - Mety iharan’ny sazy voalazan’ny andininy faha-82 na iza na iza manao, amin’ny anaran’ny tenany amin’ny anaran’ny olon-kafa, fanahy iniana :

-
mandefa antontan-taratasy na fanazavana diso any amin’ny Vaomiera miahy an-tampony ny banky sy ny fampanjariana ny fitantanam-bola, any amin’ ny Banky Foibe, na any amin’ ny minisitera miandraikitra ny Fitantanam-bola ;

-
manembatsembana ny fanaraha-maso ataon’ny Vaomiera miahy an-tampony ny banky  sy fampanjariana ny fitanta-nam-bola na ny mpanamarin-kaontin’ny orinasa fitrosana vola iray ary koa ny fanatanterahana ny andraikitra nankinin’ny Vaomiera miahy an-tampony ny banky sy ny fampanjariana ny fitantanam-bola amin’ny mpitantana vonjimaika tendreny araka ny andininy     faha-48.

 

And. 84 - Ankoatra ny sazy izay mety ho raisin’ny Vaomiera miahy an-tampony ny banky sy ny fampanjariana ny fitantanam-bola miaraka, izay orinasa fitrosana vola mandika ny fepetra voalazan’ ny andininy faha-13 andalana faha-2, faha-17, faha-56, faha-57, faha-58 na faha-61 amin’izao lalàna izao dia saziana lamandy 10.000.000ka hatramin’ny 250.000.000 Iraimbilanja, avo roa heny izany vola izany raha misy famerenan-keloka.

Mety iharan’ny sazy mitovy amin’izany ny mpitondra tompon’andraikitra amin’ny fandikan-dalàna.

 

And. 85 - Na iza na iza voaheloka ho fampiharana ny andininy faha-82 noho ny fandikana ny andininy faha-14 amin’izao lalàna izao dia tsy azo ampiasaina na amin’ny anaran’inona na amin’ny anaran’inona  entiny, amin’orinasa fitrosana vola izay niasany na any amin’ny sampan’io orinasa nakatoavina ho orinasa fitrosana vola io.

Raha misy fandikana ity fandrarana ity, dia mety iharan’ny sazy ao amin’ny andininy faha-82 ny voakasik’izany sy ny mpampiasa azy indrindra raha sendra misy fameranan-keloka.

 

FIZARANA V

FEPETRA TETEZAMITA ARY FARANY

 

And. 86 - Ny orinasa fitrosana vola nankatoavina talohan’ny ma-mpanan-kery izao lalàna izao dia mahazo fankatoavana avy hatrany amin’ny iray amin’ireo voalaza ao amin’ny andininy faha-17 ary voasoratra ao amin’ny lisitra natao araka ny voalazan’ny andininy      faha-20.

Ireo fanjarianasa tsy nahazo fankatoavana manao ny iray amin’ ireo asa voalaza ao amin’ny andininy faha-3 ka hatramin’ny faha-6 sy ny birao voalazan’ny andininy faha-9 amin’ny fotoana mampanan-kery izao lalàna izao dia manana telo volana anaovany izay hampifanaraka azy amin’ny fepetra voalazan’izao lalàna izao.

 

And. 87 - Foanana ny fepetra rehetra tany aloha izay mifanohitra amin’ity. Mijanona hanan-kery hatramin’ny fotoana hampafantarana ny besinimaro ny rijanteny mitovy zava-kinendry amin’ny voalazan’ny andininy faha-8, faha-41, faha-56, faha-58 sy faha-59 amin’izao lalàna izao ny fitsipika soritan’ny andininy faha-42 sy faha-43, faha-45 ka hatramin’ny faha-47, faha-49, faha-57 sy faha-58 ao amin’ny hitsivolana l.f. 88-005 tamin’ny 18 aprily 1988.

 

And. 88 - Ovana toa izao manaraka izao ny hitsivolana l.f. 93-026 manisy fitsipika momba ny raharaham-pihariana, ny fampitrosana ary ny fanaovana solovaika anto-bola an’ireo antokon-draharaha fampiasam-bola ifandrombonana.

· 1°      Foana ny toko faha-2 ao amin’ny fizarana voalohany, ny andininy faha-28 andalana voalohany, faha-39, faha-47, faha-63 andalana faha-2, faha-72 sy faha-75 amin’io hitsivolana voalaza io ;

· 2°      Ao amin’ny andininy rehetra ny hoe Vaomiera miahy an-tam-pony ny banky sy ny fampanjariana ny fitantanam-bola sy ny famantarana hoe “ CSBEF” no asolo ny hoe “ Vaomiera fanaraha-maso ny banky sy ny orinasa fitrosana vola ” ;

· 3°      Ao amin’ny andininy rehetra ny hoe “ orinasa mampiasa vola manana sata manokana ” dia soloina hoe “ orinasa fitrosana vola ” ;

· 4°      Miova ho toy izao manaraka izao ny andalana  faha-2 amin’ ny andininy voalohany :

“ Aorina ho toy ny fikambanana mampiasa renivola sy mpikambana mety miovaova araka ny lalàna mifehy ny fikambanana ara-barotra, ny lalàna mikasika ny raharaha sy ny fanaraha-maso ny orinasa  fitrosana vola sy ny fepetra manokana voalazan’ity hitsivolana ity ” ;

· 5°      Miova ho toy izao ny andininy faha-18, tsy hoe “ ... Azon’ny fivoriam-be isan-taona atao ny manova hampakatra ny tataon’ny zana-bola fampi-trosana sy hampidina ny tataon’ny zana-bola trosàna nifanandrify avy amin’ny asa fampitrosana sy fametraham-bola ”, fa vakio hoe “ ...Ny fihaonam-be isan-taona dia afaka manova hampiakatra ny tataon’ny zana-bola fampitro-sana sy hampidina ny tataon’ny zana-bola trosaina mifanandrify avy amin’ny asa fametraham-bola  sy fampitrosana sy ny fampidinana ny tambin’ny zana-bola trosaina mikasika, araka ny tandrify azy avy, ny raharaha fampitrosana sy fametraham-bola” dia miova ho : “ ...azon’ny fivoriam-be isan-taona atao ny manapaka fampiakarana ny tambin’ny zana-bola trosaina sy ny fampidinana ny tambin’ny zana-bola trosaina mikasika araka ny tandrify azy  avy ny raharahan’ny fametraham-bola sy ny fampitrosana ” ;

· 6°      Foana ny faran’ny andalana faha-2 amin’ny andininy faha-21 aorian’ny teny hoe : “ ... nataon’io mpikambana voalaza io ” ;

 

· 7°      Eo amin’ny andininy faha-24, ny teny hoe “ amin’ireo solontenan’ny Banky Foibe ” dia soloina hoe “ao amin’ny Sekretaria Jeneralin’ny Vao-miera miahy an-tampony ny banky sy ny fampanjariana ny fitantanam-bola ” ;

· 8°      Ny andalana faha-2 amin’ny andininy faha-27 dia soloina an’izao fepetra manaraka izao : “ Izany fivondronana izany dia orinasa fitrosana vola fehezin’ ny lalàna momba ny fikambanana ara-barotra sy ny lalàna mikasika ny asa sy ny fanaraha-maso ny orinasa fitrosana vola sy ny fepetra voalazan’ity hitsivolana ity ” ;

· 9°      Ao amin’ny andininy faha-28, ny teny hoe “Ny firaisan’ny MEC dia tsy maintsy ” no asolo ny hoe : “Tsy maintsy... izy ” ( ny sisa tsy miova).

 

· 10°   Soloina amin’izao fepetra manaraka izao ny andalana faha-3 amin’ny andininy faha-69 : “ Na izany aza, ireo sosaiety ireo dia afaka mandray avy amin’ny mpikambana ao aminy fametraham-bola natao manokana hiantohana ny tsatom-bola nomena ho azy ireo ka izay fotsiny ihany ary ny fametraham-bola ataon’ny mpiharana iray dia tsy tokony hihoatra ny habetsahana araka ny fanekena nomena ho zakainy ” ;

· 11°   Soloina amin’izao fepetra manaraka izao ny  fehezan-teny faharoa sy fahatelon’ny andininy faha-71 : “ Manao ny asany ao anatin’ny lalàna momba ny asa sy ny fanaraha-maso ny orinasa fitrosana vola izy ireo. Azo ampiharina amin’ izy ireo ny fepetra voalazan’ny andininy faha-36 ka hatramin’ ny faha-43 voalazan’ity hitsivolana ity ”.

 

And. 89 - Ovàna toy izao manaraka izao ny lalàna faha-   94-004 tamin’ny 10 jiona 1994, momba ny sata mifehy ny Banky Foiben’i Madagasikara :

1°      Ny hoe “ orinasa fitrosana vola ” voalaza ao amin’ny andininy faha-20, faha-27, faha-29, faha-30, faha-31,, faha-32, faha-33, faha-34, faha-35, faha-36, faha-66 sy faha-73 ny fiteny dia asolo ny hoe “ banky sy orinasa fitantanam-bola ” ;

1° 2°      Ny Vaomiera miahy an-tam-pony ny banky sy ny fampanjariana ny fitantanam-bola dia asolo ny Vaomiera manaramaso ny banky sy ny orinasa mampiasa vola mba ho fampiharana ny andininy    faha-34.

 

And. 90 - Ny fombafomba fampiharana izao lalàna izao, raha misy ilana izany, dia ho fenoina sy ho soritana amin’ny alalan’ny didim-panjakana sy ny didim-piton-drana.

